Diarmaid  agus  Gráinne

Aogán Ó Muircheartaigh


Bhí bean chéile aoibhinn ag Fionn Mac Cumhaill. B’í sin Maighnis. Bhí an bheirt acu an-mhór le chéile ach, faraoir, fuair Maighnis bás. Bhí Fionn Mac Cumhaill croíbhriste ina diaidh agus é go huaighneach.


Ní raibh Fionn i bhfad ina aonar nuair a chuimhnigh sé gur cheart dó bean nua a fháil… ach ní bheadh sé sásta le gnáthbhean! Bheadh ar an mbean nua a bheith dathúil, uasal, óg. Bheadh a craiceann chomh mín le síoda. Bheadh a guth chomh binn le guth an loin.


Ach cá bhfaigheadh sé bean dá leithéid? Cá bhfaigheadh sé bean a bheadh maith a dhóthain?


Ní fhéadfadh Fionn codladh ceart a dhéanamh istoíche. Bhíodh sé dúisithe le breacadh an lae gach aon lá, é ag siúl thart agus é i ngalar na gcás.


Thuig laochra na Féinne go raibh Fionn trína chéile agus bhí imní orthu mar gheall air. Lá amháin, nuair a bhí sé éirithe go luath mar ba ghnáth, tháinig beirt de na Fianna chuige. B’iad san Oisín, a mhac féin, agus fear eile darbh ainm Diorraing. Labhair Oisín:


“A Fhinn Mhic Chumhaill, is tusa m’athair dílis féin agus táim ag faire ort le tamall de sheachtainí anois. Ní chodlaíonn tú i gceart, agus bíonn tú éirithe ar adhmhaidin gach aon lá. Bíonn tú ag siúl thart, ag cur is ag cúiteamh duit féin. Is udar imní agamsa é sin, agus is údar imní ag na Fianna go léir é go mbeifeá mar atá. Inis dúinn cad tá ag cur tinnis ort. B’fhéidir go bhféadfaimis an t-ulach a bhaint ded chroí.”


D’fhreagair Fionn: “A Oisín, a mhic, is maith agus is cineálta an mac tú. Is é mar atá agamsa -  ó fuair do mháthair bás - go bhfuil an t-uaighneas ina luí go trom ar mo chroí… Ní maith d’fhear a bheith ina aonar. Ní maith d’fhear a bheith gan comhluadar mná. Ach sin mar atá agamsa ó fuair Maighnis bás. Braithim uaim go mór í ach tá sí imithe anois agus ní féidir í a thabhairt thar n-ais. Tá sé san am anois agam bean nua a tharraingt chugam… Ach, a Oisín, a stór, cá bhfaighidh mé bean mhaith?… Cá bhfaighidh mé bean a thógfadh áit do mháthar? Cá bhfaighidh mé bean a bheith oiriúnach do cheannaire na Féinne?”


Shuigh an triúr - Fionn Mac Cumhaill féin, a mhac, Oisín, agus Diorraing - agus leanadar den chomhrá. Ar deireadh thiar, tar éis cuid mhór cainte agus plé, mhol Diorraing iníon an Ardrí, Gráinne, mar chéile nua d’Fhionn:


“Tá a fhios agamsa bean a bheith oiriúnach duit,” ar seisean. “Tá iníon aoibhinn ag Cormac Mac Airt i dTeamhair. Is í sin Gráinne - an bhean is breátha, is dea-chumtha agus is sciamhaí de mhná uile na hÉireann. Tá meon álainn aici agus tá meabhair aibidh aici.  Bheadh sise oiriúnach mar chéile d’Fhionn uasal Mac Cumhaill, ceannaire na Féinne.”


Ní bhíonn aon scéal simplí áfach agus ní raibh an scéal simplí ach an oiread. Tharla go raibh sean-easaontas idir Fionn Mac Cumhaill agus an tArdrí, Cormac Mac Airt. Mar sin, ní raibh aon fhonn ar Fhionn féin dul go Teamhair chun Gráinne a iarraidh mar chéile. Ach dúirt Oisín agus Diorraing leis go rabhadar siúd sásta dul ann thar a cheann. D’iarrfaidís ar Chormac Mac Airt Gráinne a thabhairt mar chéile dó. Bhí Fionn sásta leis an socrú sin.


Chuir an bheirt chun bóthair agus d’imíodar leo ag triall ar Theamhair. Shiúladar an bóthar garbh, anacrach thar chnoic is trí ghleannta. Thrasnaíodar srutháin agus aibhneacha agus chuadar trí choillte na gcrann leathan-duilleach. Thángadar ar deireadh go talamh réidh na Mí… Bhí sé ina ardtráthnóna nuair a shroiseadar Teamhair. Faoin am sin bhí an tArdrí, Cormac Mac Airt, agus a theaghlach ar fad i mbun fleá agus oireachtais ar an machaire. Bhí ceoltóirí agus amhránaithe ann, filí agus rannairí. Bhí togha an bhia ann agus bhí rogha na dí ann, agus bhí sé le braith ar an gcuideachta go léir go raibh an-ghiúmar ar fad orthu.


“Is é ár gcoileach a ghlaoigh!” arsa Diorraing le hOisín. “Is fíor duit,” arsa Oisín. “Tá an t-ádh dearg linn, gan dabht! Beidh sé i bhfad níos fusa an t-iarratas atá againn a chur faoi bhráid Chormaic ós rud é go bhfuil an braoinín cruaidh faoin bhfiacail aige!… Téanam ort, tapaidh! Nuair a bheidh an gnó a thug anseo sinn déanta againn beimid in ann spórt a bhaint as an gcuid eile den lá!…”


Chuir Cormac Mac Airt, Ardrí, na múrtha fáilte rompu. Chuir sé an bheirt ina suí chun boird agus bhí orthu blaiseadh den sárbhia a leagadh rompu agus deoch a ól i measc na bhfear. “Is túisce deoch ná scéal,” arsa Cormac.


D’óladar sláinte an Ardrí. D’óladar sláinte a theaghlaigh. D’óladar sláinte a chéile. Bhíodar ansan go soilbhir súgach ag insint scéalta agus ag caint faoi na nithe go léir a phléann fir lena chéile nuair a bhíonn deoch ólta acu. Tar éis tamaill, labhair Cormac: “Chuala mé,” a dúirt sé, “go bhfuair bean Fhinn Mhic Chumhaill bás… Nuair a bhuailfidh sibh arís leis, cuir mo chomhbhrón in iúl dó. Is maith is eol dom gur mór an bhris do sheanduine a bhean a chailliúint.”


“Sea, a Ardrí uasail,” arsa Oisín, “déanfaimid san. Is breá an ní é go bhfuil tuiscint chomh soiléir sin agat ar an gcrá agus ar an mbriseadh croí atá ar Fhionn ó fuair Maighnis bás. Bhí an-ghrá acu dona chéile. Bhraithimid go léir uainn go mór í. Ach tá sí imithe anois agus ní féidir í a thabhairt thar n-ais…”


Agus lean Oisín air leis na focail a labhair a athair leis: “Is minic ráite nach ceart don fhear a bheith gan comhluadar mná, agus dá bhfeicfeá Fionn anois thuigfeá gur fíor an scéal é… Sea… agus is é an cúram a thug anseo go Teamhair sinn, gur thángamar anseo chugatsa, a Ardrí uasail, chun d’iníon álainn, Gráinne, a iarraidh ort mar chéile d’Fhionn. Ní fear óg é ach is fear maith é. Is fear uasal é. Is fear saibhir é, fear cumhachtach. Ní bheidh aon easpa ar Ghráinne dá mbeadh sí ina theannta.”


“Is maith is eol duit, a Oisín,” a dúirt Cormac, “go bhfuil eascairdeas idir mise agus Fionn le fada an lá. Mar sin féin, is fear meabhrach é d’athair, a Oisín, agus ní chuireann sé iontas orm gur chuir sé an bheirt agaibh chugam ag lorg Ghráinne. Dá dtiocfadh sé féin anseo agus dá ndéarfainn leis nach dtabharfainn Gráinne dó, ghlacfadh sé mar mhasla é. Dá ndiúltóinn dó, mhéadódh ar an olc atá eadrainn. Níor mhaith liom é sin.”


“Tá tú sásta mar sin Gráinne a thabhairt dó?” arsa Diorraing.


“Ní mise a thiocfaidh idir Fionn agus Gráinne,” arsa Cormac. “Agus an bhfuil a fhios agaibh?… Níl mac rí ar fud na hÉireann ar fad nár iarr lámh Ghráinne cheana… agus nuair a diúltaíodh dóibh chuireadar go léir an milleán ormsa. Agus ní mise a dhiúltaigh d’aon duine acu Is faoi Ghráinne féin atá sé a rogha fir a ghlacadh chuici féin.  Má tá sí toilteanach imeacht i dteannta Fhinn, sin mar a bheidh. Ach féach, ní haon mhaith a bheith ag caint agus ag cabaireacht faoin scéal. An bheart láithreach an bheart! Seo libh!… Cuirfimid an cheist ar Ghráinne anois. Téanam!”


D’éiríodar agus chuadar ag lorg Ghráinne. Nuair a thángadar suas léin, is ina grianán a bhí sí. Chuir sí fáilte rompu. Mhinigh Cormac an scéal di, go raibh Oisín agus Diorraing tagtha mar theachtairí go Teamhair chun í a iarraidh mar chéile d’Fhionn Mac Cumhaill. An mbeadh sí sásta dul ina theannta?


Labhair Gráinne. “A Chormaic, a athair liom, már oiriúnach leatsa Fionn mar chéile do d’iníon, mar chliamhain agat féin, cad ina thaobh nár oiriúnach liomsa Fionn mar fhear?” Pé rud a bhí i gceist ag Gráinne, thuig an triúr fear as an méid a bhí ráite aici, go raibh sí sásta glacadh le Fionn Mac Cumhaill mar chéile. D’fhilleadar ar chomhluadar na bhfear agus leanadar orthu ag ithe is ag ól is ag seanchas go maidin gheal.


Dheineadar a bpleananna agus d’aontaíodar go dtiocfadh Fionn Mac Cumhaill go Teamhair i gcionn an áirithe sin ama, agus go dtógfadh sé Gráinne leis mar bhean an uair sin.


D’fhill Oisín agus Diorraing go hAlmhain Laighean mar a raibh Fionn Mac Cumhaill. D’insíodar an dea-scéal dó. Ba shásta an fear é. Chuir an scéal sceitimíní air. B’fhada leis go dtiocfadh an lá mór nuair a gheobhadh sé Gráinne, iníon ghleoite an Ardrí, mar bhean nua dó féin.


Tháinig an lá a bhí ceaptha. Réitigh Fionn é féin sna héadaí ba bhreátha dá raibh aige, bhailigh sé na laochra móra go léir ina thimpeall, agus thugadar faoin mbóthar go Teamhair. Nuair a shroiseadar Teamhair, cuireadh fáilte mhór rompu. Cuireadh an chóir orthu a bhí oiriúnach don ócáid. Leagadh na boird le scoth an bhia agus leis an gcuid ab fhearr den mdeoch. Cuireadh torc á róstadh ar thine mhór agus leath an boladh méith ar fud an mhachaire. Bhí bradáin acu a tógadh sa Bhóinn an mhaidin chéanna sin, iad sin á róstadh ar thinte breátha móna chomh maith. Bhí cnóite ó na coillte acu agus glasraí úra a bailíodh i ngleannta foscúla. Bhí cáiseanna blasta acu a deineadh as bainne na gcaorach agus as bainne na ngabhar. Bhí biotáille min ann agus crúscaí móra fíona a bhí tugtha go hÉirinn ó chríocha teo na héorpa agus na méanmhara, agus bhí uisce glan gléineach ann ó thobar fíoruisce na Teamhrach féin.


Shuigh an comhluadar chun boird, gach aon duine acu ina ionad cuí maidir le huaisleacht agus le gradam. Bhí Fionn Mac Cumhaill ann in aice leis an Ardrí, Cormac Mac Airt. Bhí móruaisle na Féinne ag bord eile taobh leo. Bhí Oisín agus Diorraing - an bheirt a tháinig go Teamhair an chéad lá chun Gráinne a iarraidh mar chéile do cheannaire na Féinne - ag an mbord sin, agus ag an mbord céanna, bhí Oscar Mac Oisín Mhic Fhinn agus Caoilte Mac Rónáin, Goll Mac Mórna agus Conán Maol, bhí Diarmaid Ó Duibhne ann agus Fearghas Finnbhéil.


Bhí Gráinne ag bord eile lena comhluadar féin, gach duine acu ag baint sásaimh as an bhfleá agus as an bhféasta. Ba shuairc agus ba shoilbhir an chuideachta a bhí i dTeamhair, an t-easaontas agus an naimhdeas a bhíodh idir Fionn Mac Cumhaill agus Cormac Mac Airt curtha i leataobh ó socraíodh go mbeadh Gráinne mar bhean ag Fionn.


Casadh amhráin agus seinneadh ceol. D’éirigh filí ina seasamh agus d’aithrisíodar dánta móra, fada a bhí cumtha acu. Thaitin an fhilíocht bheacht agus clisteacht na bhfocal le cách. Mhol na filí an tArdrí, Cormac Mac Airt. Mholadar é mar go raibh sé fial, flaithiúil. Deineadh trácht ar ghníomhartha gaile agus gaisce Fhinn Mhic Chumhaill. Mhol filí áirithe dathúlacht Ghráinne go cranna na spéire agus thagair a thuilleadh acu don éirim agus don meabhair a bhí aici. De réir mar a caitheadh an lá, d’éirigh an comhluadar níos suairce agus níos glóraí.


Ina measc féin, mhaigh na laochra as na héachtaí agus as na gníomhartha misniúla a bhí déanta acu. Labhradar mar gheall ar chathanna a troideadh fadó. Deineadh trácht ar allúraigh a thagadh go hÉirinn ar thóir creiche ach a theitheadh go mear nuair a thagadh Fionn agus na Fianna suas leo. Bhí an chaint san aer agus an buaileam sciath seo ar bun ag na laochra, agus bhíodar beag beann ar aon ní eile. 


Ach bhí Gráinne ag faire go géar ar na cuairteoirí agus gach aon ní ina dtaobh á thabhairt faoi ndeara aici. D’fhéach sí ar Fhionn Mac Cumhaill, ceannaire na Féinne, an fear a bhí tagtha chun í a bhreith leis mar chéile. Chonaic sí na héadaí breátha ildathacha a bhí á gcaitheamh aige. Ba léir air gur fear uasal a bhí ann. Ba léir air go raibh sé ina fhear breá tamall, neart ina ghéaga agus colainn aige a bhí teann, dea-chumtha go fóill, in ainneoin an aois mhór a bhí aige. 


D’fhéach sí ar mhac Fhinn Mhic Chumhaill, Oisín. Bhí sé siúd dea-chumtha, ard, láidir chomh maith. Bhí ceann breá gruaige air agus féasóg shlachtmhar. Bhí mac Oisín ann chomh maith. B’shin Oscar. Ar nós a athar agus a sheanathar, bhí Oscar ina fhear breá. Bhí luisne na sláinte ina aghaidh, agus cineáltas le léamh ina bhéasa.


Bhí éadaí maisiúla á gcaitheamh ag gach fear de laochra na Féinne lena rogha féin de dhathanna na dúlra. Bhí brat dearg agus ionar buí ar dhuine, brat crón agus ionar a bhí ar dhath na spéire ar dhuine eile, agus fear eile fós le héadaí a bhí ar dhath na sméar. Bhí fir ina measc a bhí gléasta le seithí na n-ainmhithe fiáine a bhí leagtha acu féin. Ní raibh aon duine acu gan seoda óir agus bhí a sciatha agus a n-airm ag glioscarnach faoi sholas na gréine lena raibh de chlocha luachmhara greamaithe sa mhiotal iontu.


D’fhéach Gráinne arís ar Fhionn Mac Cumhaill. B’é ceann na clainne é. B’é ceannaire na Féinne é. Bhí sé i gceist go mbeadh sí féin mar bhean aige feasta… Riamh ó saolaíodh í, bhí na scéalta cloiste aici faoi Fhionn agus faoi na Fianna, an bhuíon mhisniúil a sháraigh na hallúraigh a thagadh go hÉirinn go rómhinic ag loscadh is ag creachadh rompu.


Thuig Gráinne nach raibh a hathair mór le Fionn féin. Bhí easaontas agus eascairdeas éigin eatarthu a chuaigh i bhfad siar. Níor thuig sí go díreach cad a thit amach eatarthu, ach ba chuma!… Má bhí a hathair sásta dearmad a dhéanamh ar an sean-aighneas, bheadh sí féin sásta chomh maith.


Chuimhnigh Gráinne go mbeadh leanaí aici, leanaí dathúla. Nuair a shaolófaí leanbh di féin agus d’Fhionn Mac Cumhaill bheadh an leanbh ina leasdeartháir nó ina leasdeirfiúr ag Oisín… nó ina leasuncail nó ina leasaintín ag Oscar!…


D’fhéach sí ar na laochra eile. Chonaic sí Caoilte Mac Rónáin. Ba é sin fear reatha na Féinne. Is minic a chuala sí go raibh sé de bhua aige siúd nach n-éalódh fia uaidh nuair a thiocfadh sé sa cheann aige breith uirthi… Chonaic sí Goll Mac Mórna, duine de na gaiscigh mhóra a thug aghaidh go minic ar an namhaid chun Fionn féin a chosaint… Agus chonaic sí a dheartháir sin, Conán Maol, agus an solas ag glioscarnach ar bharr a chinn!…


Agus chonaic sí fear eile ann nár aithin sí. Fear iontach dathúil a bhí ann. Bhí dhá ghualainn láidre aige agus dhá ghéag a raibh na matáin iontu ag rince faoin gcraiceann griandaite. Thug Gráinne a chom seang faoi ndeara agus a cheathrúna a bhí chomh teann leis an gcarraig. Níorbh aon fhear tanaí ar fad é, ach ní raibh aon bhlonag bog air… Fear breá! Bullaí fir!… Bhí folt breá gruaige air, gruaig dhubh ag sileadh go guaille air agus féasóg a bhí beagán beag fiáin… B’fhuirist do bhean slacht a chur ar an bhféasóg!… Ní raibh Gráinne in ann a súile a bhaint de!…


Bhraith an laoch a súile air agus d’iompaigh sé de gheit ina treo. Chonaic sé Gráinne agus thuig sé go rómhaith ina chroí istigh go leanfadh trioblóid mhór agus cruatan í. Níor theastaigh uaidh aon achrann a tharraingt air féin ach, ina ainneoin féin, nuair a bhog sé a cheann nochtadh an ball ar an mhuineál. B’shin é an ball seirce aige, agus aon bhean riamh a chonaic é thit sí i ngrá leis.


Níor thuig Gráinne cad ina thaobh é, ach bhraith sí sciatháin ar a croí agus laige i ngach ball dá corp. Chas sí go dtí an bhean a bhí suite le hais léi. 


“Cé hé siúd thall a bhfuil an dá shúil ghlasa ag rince ina cheann?” a dúirt sí.


“Cén duine?” arsa an bhean eile.


“É sin a bhfuil an t-ionar uaine air agus an brat sróil ar dhath sméar.”


“Ara, sin é Diarmaid Ó Duibhne… Diarmaid na mBan… Deirtear nach féidir le haon bhean diúltú dó agus go bhfuil gach bean sa tír i ngrá leis! Seachain tú féin air siúd!”


“Ó, mo chroí!” arsa Gráinne. “Sin é an fear domsa!”


“Ach ní féidir!… Tá tú geallta d’Fhionn Mac Cumhaill.”


“Ó, mo chreach! Cé bheadh le seanfhear dá leithéid agus fear óg aerach mar Dhiarmaid ar fáil? B’fhearr liom aon oíche amháin i dteannta Dhiarmada san ná trí mhí i dteannta an tseanduine!…”


Agus thosnaigh Gráinne ar rann beag a bhí cloiste aici óna máthair chríonna a chrónán go bog:


“Ó dheara, ’sheanduine, leatsa ní gheobhadsa,


Ó dheara, ’sheanduine, loscadh agus dó ort,


Ó dheara, ’sheanduine, leatsa ní gheobhadsa,


Is cúpla Domhnach a chuirfidh faoin bhfód tú!…”


Agus thit lán na beirte acu sna trithí gáire!


“Ach, a Ghráinne, níl dul as agat!” arsa an bhean eile nuair a tháinig sánas ar an ngáirí acu. “Beidh ort imeacht i dteannta Fhinn!”


“Sin rud nach ndéanfaidh mé go brách!” arsa Gráinne. “Tá Fionn róchríonna domsa!”


“Cad a dhéanfaidh tú?”


“Cuirfidh mé Diarmaid Ó Duibhne faoi gheasa. Beidh air mé a bhreith leis amach ón teach seo. Ní fhágfaigh mé aon rogha aige!”


“Ó, mhuise, a Ghráinne, tá misneach agat! Beidh Fionn ar buile chugat! Beidh d’athair ar buile chugat! Beidh sé ina raic!… Ó, a thiarcais, ba mhaith liom a leithéid de mhisneach a bheith agam féin! Ó, a Ghráinne, a chroí, go n-éirí go geal leat!”


Tamaillín ina dhiaidh sin ghlaoigh Gráinne ar dhuine de na giollaí freastail agus dúirt sí leis corn airgid dá cuid a thabhairt chuici, corn a bhí maisithe le seoda ildaite as gach aird den domhan, corn aoibhinn, corn an-luachmhar ar fad. Thug an giolla an corn chuici. Líon sí go barr é le togha na biotáille agus meascán de luibheanna. Ba bhlasta an deoch a bhí sa chorn… agus bhí bua ar leith ag ceann de na luibheanna a bhí curtha sa deoch aici. Thug sí an corn thar n-ais don ghiolla agus dúirt sí leis é a bhreith leis go dtí Fionn Mac Cumhaill:


“Tabhair an corn seo d’Fhionn Mac Cumhaill,” ar sise, “agus abair leis gur uaimse é.”


Dhein an giolla mar a bhí ordaithe dó. Thóg Fionn an corn. “Do shláinte, a Ghráinne!” ar seisean agus d’ardaigh sé an corn go dtína bhéal agus d’ól bolgam maith den deoch a bhí ann. Shín sé an corn go dtí Cormac Mac Airt, agus d’ól sé siúd mar an gcéanna. Thugadar an corn ó dhuine go duine ag an mbord agus d’ól gach aon duine bolgam den deoch as. Má dhein, níorbh fhada gur thit a gcodladh ar gach duine acu. Is é a bhí déanta ag Gráinne nuair a chuir sí na luibheanna sa bhiotáille, gur dhein sí deoch suain den deoch sin.


Bhí an t-aicsean déanta ag Gráinne ar a hathair agus ar Fhionn Mac Cumhaill. Bhíodar ina gcodladh go sámh agus bhí a fhios ag Gráinne nach ndúiseodís go maidin. D’éirigh sí ón áit ina raibh sí ina suí. Ghluais sí go síodúil trasna an tseomra go dtí an bord mar a raibh Diarmaid agus a chuideachta… Chonaic Diarmaid í. B’álainn ar fad an bhean óg í. Ba ghleoite an corp a bhí aici agus ba lúfar, aiclí a siúl. Bhí báine na lile agus deirge na fola ina ceannaithe, agus bhí a cuid gruaige ina trilseáin ghréine anuas ar a guaille. Bhí a cuid éadaí an-mhin ar fad, agus bhí loinnir gheal ón snáithe óir a bhí fite isteach san éadach féin. Chuala Diarmaid a guth agus d’airigh sé ceol na n-éan i ngach siolla as a béal. Ba mhór an peaca péarla mar í a bheith ag imeacht le Fionn!…


Bhí Diarmaid chomh tógtha leis na smaointe a bhí ag cúrsáil trína aigne nár thuig sé i gceart na focail a labhair Gráinne leis. “Tabhair leat mé, a Dhiarmaid!” Cheap Diarmaid go raibh sé ag taibhreamh. Chuala sé an guth arís. “Tabhair leat mé, a Dhiarmaid!” Is leis a bhí Gráinne ag caint. B’í seo an bhean nua ag Fionn Mac Cumhaill! Cad a bhí ar siúl?… Ach thuig sé go hobann nárbh aon mhagadh a bhí ar bun. Chuimhnigh sé ar an spreang imní a chuaigh tríd nuair a bhraith sé súile Ghráinne air níos luaithe. Bhí tríoblóid agus callshaoth i ndán dó feasta. 


“A Dhiarmaid,” a dúirt an spéirbhean arís, “tabhair leat amach as an áit seo mé agus ná fág ag an seanduine mé!”


“Ach, a Ghráinne uasal,” arsa Diarmaid agus é i ngalar na gcás, “nach bhfuil a fhios agat nach féidir liom san a dhéanamh? Ní mhaithfeadh Fionn go brách dom é dá sciobfainn bean chomh breá leatsa uaidh.”


“A Dhiarmaid, a ghrá na mban, tabhair leat mé, impím ort!”


“A Ghráinne, a Ghráinne, ná hiarr orm é!”


“A Dhiarmaid Uí Dhuibhne, cuirim de gheasa droma draíochta ort mé a bhreith leat. Agus sin geasa nach féidir leat a shárú. Leanfadh náire go deo ort féin agus ar do mhuintir go brách brách… Tabhair leat anocht mé agus ná fág ag an seanduine mé!… Tabhair leat ón áit seo anois mé, a Dhiarmaid!”


“Tá glas ar gach doras, a Ghráinne, “ arsa Diarmaid, “agus aon uair a mbíonn Fionn i dTeamhair is aige a bhíonn na heochracha go léir!”


“Is cuma,” arsa Gráinne, “mar tá doras ar mo ghrianánsa agus ní ag Fionn atá an eochair sin!”


“Ní shleamhnóidh mise amach trí dhoras grianáin mar a bheadh gadaí suarach,” arsa Diarmaid. “Is duine d’Fhianna Éireann mé!”


“Maith go leor, “ arsa Gráinne, “éalóidh mise trí dhoras an ghrianáin. Bainse úsáid as do shleá chun léim a thabhairt thar fhalla na Teamhrach agus buail liomsa lasmuigh!”


Bhailigh Gráinne léi isteach ina grianán agus amach tríd an doras éalaithe. D’fhan sí amuigh agus í ag feitheamh le Diarmaid. Bhí a fhios aici go gcaithfeadh sé teacht chuici toisc go raibh na geasa curtha aici air.


Istigh sa dún a bhí Diarmaid agus é trína chéile go mór. Bhí sé i ngalar na gcás. Cad a dhéanfadh sé?… Ba bhreá an bhean í Gráinne, ach níorbh í a bhean féin í. Ba le Fionn í. Dá n-imeodh sé léi bheadh sé ina raic. Ní mhaithfeadh Fionn dó é go deo. Leanfaidh Fionn an bheirt acu agus ní bheadh suaimhneas acu go brách arís… Níor theastaigh uaidh go mbeadh Fionn mar namhaid aige. Bhí sé mór le Fionn, agus le hOisín, agus le hOscar, agus le Caoilte, agus le Goll, agus le Conán Maol, agus le gach duine de na Fianna… Ach dá dtabharfadh sé Gráinne leis, mar a d'iarr sí, bheidís sin go léir sa tóir orthu.


Ach bhí sé curtha faoi gheasa droma draíochta ag Gráinne! Mura ndéanfadh sé mar a d’iarr sí bheadh náire tugtha aige dó féin i measc laochra agus gaiscigh uile na hÉireann. Ach cén rogha a bhí aige? An raibh aon rogha aige?… Labhair sé le hOisín:


“Cad a dhéanfaidh mé, a Oisín?” a dúirt sé.


“Chuir Gráinne faoi gheasa tú,” arsa Oisín. “Caithfidh tú í a thabhairt leat ón áit seo.”


Ní sásta a bhí Diarmaid. Labhair sé le hOscar:


“Cad déarfása liom, a Oscair?” ar seisean. “Cad é ba cheart dom a dhéanamh?”


“Ná dúirt Oisín leat é?” arsa Oscar. “Anois ó chuir Gráinne faoi gheasa tú, ní bheidh meas ag aon duine go deo arís ort mura dtabharfaidh tú leat í…”


Bhí Diarmaid an-chroíbhriste. D’fhág sé slán go cráite ag a sheanchairde. Duine ar dhuine, rug sé barróg orthu. Ansan, chuir sé a shleá faoi agus thug sé léim go tapaidh lúfar thar fhalla na Teamhrach amach. 

Bhí Gráinne amuigh agus í ag feitheamh leis. Labhair Diarmaid:

“Bheadh sé chomh maith againn a bheith ag cur an bhóthair dínn go tapaidh,” ar seisean. “Nuair a dhúiseoidh Fionn agus nuair a thuigfidh sé gur éalaíomar uaidh, tiocfaidh sé inár ndiaidh agus beidh fonn díoltais air!”

Thugadar cúl le Teamhair agus d’imíodar leo de shiúl cos, ach ní rabhadar imithe rófhada nuair a tháinig tuirse ar Ghráinne. “A Dhiarmaid,” ar sise, “táim traochta.” “Má tá,” arsa Diarmaid, “ní ardóidh mé ar mo dhroim tú!… Féach, a Ghráinne, níl sé ródhéanach… Téimis thar n-ais go Teamhair. Beimid ann sara dtiocfaidh Fionn Mac Cumhaill agus Cormac Mac Airt chucu féin! Ní bheidh a fhios acu faic! Fill ar do mhuintir agus glac le Fionn Mac Cumhaill mar chéile, mar a gheall tú… Níl aon díobháil déanta. Agus is fearr an saol a bheidh againn go léir!”

Ach ní raibh aon chuimhne ag Gráinne dul ar ais. Bhí sé chomh maith ag Diarmaid a bheith ag caint le taobh an fhalla. 

“Táim chun imeacht leatsa, a Dhiarmaid!” ar sise, “agus sin sin!… Téirse go Teamhair agus faigh dhá chapall agus carbad. Tar thar n-ais chugamsa ansan. Beimid in ann taisteal i bhfad níos tapúla le carbad.”

“A Dhia na Foighne,” arsa Diarmaid go cráite, “tar i gcabhair orm!” 

Mar sin féin, d’fhill sé ar Theamhair. Fuair sé an dá chapall agus an carbad agus tháinig thar n-ais go dtí Gráinne. Thugadar faoin mbóthar siar arís gur shroiseadar Áth Luain ar an Sionainn.

“Fágfaimid uainn na capaill anseo,” arsa Diarmaid/ “Rómhaith a fhéadfaidh Fionn a lorg, agus lorg an charbaid ar an talamh, a leanúint.” Isteach leis san áth leis na capaill agus leis an gcarbad. Scoir sé na capaill ón gcarbad agus d’fhág sé an carbad féin san áth. Thóg sé capall amháin agus d’fhág ar thaobh Chonnacht den abhainn é, agus d’fhág sé an capall eile ar thaobh Laighean den abhainn. Sa tslí sin ní bheadh a fhios ag Fionn cén taobh ar a raibh sé féin agus Gráinne.

Ach ar ndóigh, bhí scoth na madraí ag Fionn. Bheidís san in ann lorg Dhiarmada agus Ghráinne a leanúint ar an talamh. Mar sin, is isteach san abhainn a chuaigh Diarmaid agus dúirt sé le Gráinne é a leanúint. Lean sí é cé nach raibh fonn uirthi a cuid éadaí a fhliuchadh. Shiúil an bheirt leo trí shruth na habhann. Ní bheadh aon chú in ann a lorg a leanúint san uisce! Tar éis leathuaire nó níos mó, chuadar i dtír arís. Is ar thaobh Chonnacht den tSionainn a bhíodar. 

Shiúladar leo gur shroiseadar coill bhreá ar a nglaoití Doire Dá Bhaoth. Isteach leo sa choill agus ghlan Diarmaid paiste breá scóipiúil istigh ina lár. Leag sé roinnt de na crainn agus d’úsáid sé iad chun falla cosanta a chur timpeall ar an gcoill.  Chuir sé seacht gcinn de dhoirse san fhalla sin. Nuair a bhí an méid sin déanta aige, chóirigh sé leaba den luachair do Ghráinne i lár na coille agus dúirt sé léi dul a chodladh di féin. D’fhan sé féin ina shuí i rith na hoíche sin ar fad ar eagla go dtiocfadh Fionn i ngan fhios dó.

Bhí an lá geal ann i dTeamhair nuair a dhúisigh Fionn Mac Cumhaill agus Cormac Mac Airt ar deireadh. Bhí droch-chuma ar an mbeirt acu, a súile chomh dearg le grian an tsamhraidh ar íor na spéire le titim oíche. Agus ní go maith a bhraitheadar! Bhí tinneas cinn diamhair orthu agus níorbh é tinneas cinn na póte é a leanann an iomarca den ól de ghnáth!

Níorbh fhada go fuair Fionn amach go raibh Gráinne imithe le Diarmaid Ó Duibhne. Tháinig crith cos is lámh air. Thosnaigh an croí ag bualadh go fiáin ina chliabhrach. Tháinig sobal bán lena bhéal. Léim sé in airde agus bhuail buille dá dhorn ar an mbord mar ar thit a chodladh air tar éis dó an deoch suain a ól. Le neart an bhuille sin, d’imigh a raibh ar an mbord ag eitilit tríd an aer agus deineadh mionramh den mbord féin. “Nuair a gheobhaidh mé greim ar Dhiarmaid Ó Duibhne, maróidh mé é!” ar seisean de bhéic. “Agus ní marú tapaidh a imeoidh air ach an oiread, ach marú mall, millteach! Beidh aithreachas air gur sciob sé Gráinne uaim! Beidh cathú air go bhfaca sé riamh í. Beidh aiféala air go dtáinig sé go Teamhair! Beidh brón air gur thug a mháthair ar an saol seo in aon chor é!”

Dhein Oisín agus Oscar iarracht Fionn Mac Cumhaill a thabhairt chun suaimhnis. Dheineadar iarracht a mhíniú dó gurbh é a tharla gur chuir Gráinne Diarmaid faoi gheasa, agus nár fhág sí aon rogha ag Diarmaid bocht.

“Níor theastaigh ó Dhiarmaid imeacht léi,” arsa Oisín, “ach cad a bhí aige le déanamh? Bhí sé curtha faoi gheasa aici, agus mura ndéanfadh sé mar a d’iarr sí, bheadh sé náirithe go deo. Bheadh a oineach caillte go brách aige!”

“B’fhearr dó an náire,” arsa Fionn, “mar, más gá dom é, leanfaidh mé go deireadh an domhain é. Ní bheidh sos ná suaimhneas choíche arís aige!… Stracfaidh mé as a chéile é… Agus tá a fhios agamsa cad ina thaobh gur imigh sé léi. Fán fada air!… Sin é Diarmaid na mBan againn!… Mallacht a mháthar féin air!… Bhí formad air liomsa… Níor mhian leis gur agamsa a bheadh an bhean bhreá. D’imigh sé léi le fuath domsa! Sciob sé uaim í, é féin agus a bhall seirce!… Ach díolfaidh sé go daor as. Díolfaidh sé lena bheatha an uair seo!… Nuair a bheidh deireadh déanta agamsa leis, ní bheidh aon tóir ag mná air!”

“Tá tú ródhian air,” arsa Oscar le Fionn. “D’impigh Diarmaid ar Ghráinne ligean dó. D’impigh sé uirthi fanacht anseo agus tusa a ghlacadh chuici mar chéile, ach ní dhéanfadh sí rud air! Nach dtuigeann tú gurb í is cúis leis seo ar fad ó thug sí an deoch suain duit féin agus do Chormac? Ní raibh neart ag Diarmaid air. Chaith sé imeacht léi…”

“Níl aon mhaith ann, “ arsa Fionn. “D’imigh Diarmaid Ó Duibhne le Gráinne seo agamsa. Is dó is measa anois é. Díolfaidh sé go dóite as!”

Níl ar chumas gach aon duine lorg duine eile a leanúint. Is ealaín ar leith í sin agus b’iad Clanna Neamhain an bhuíon ab fhearr a bhí ag Fionn don obair sin. Bhíodar in ann féachaint ar an talamh agus an lorg a bheadh fágtha ina dhiaidh ag duine a léamh. Is mar sin a leanfaidís duine. Ghlaoigh Fionn chuige iad chun go leanfaidís lorg Dhiarmada agus Gráinne. D’fhágadar Teamhair agus siar tríd an tír a leanadar Diarmaid agus Gráinne. Níor dheacair lorg na gcapall agus an charbaid a leanúint agus níorbh fhada gur shroiseadar Áth Luain, Fionn Mac Cumhaill féin agus na Fianna sna sála orthu.

Níor thaitin an gnó seo leis na Fianna féin in aon chor. Bhí an-cion acu ar fad ar Dhiarmaid, agus b’é Fionn amháin a bhí ag lorg díoltais. Ach cad a bhí le déanamh?

Nuair a shrois Clanna Neamhain Áth Luain, chonaiceadar an carbad i lár an átha. Ach ní raibh aon rian de Dhiarmaid nó de Ghráinne ar cheachtar taobh den abhainn. Shiúladar leo ó dheas ar bhruach na habhann ach ní fhacadar faic. Ghluaiseadar leo ó thuaidh agus thángadar ar an dá chapall ar dhá thaobh na habhann. Ach ní raibh tásc ná tuairisc ar an mbeirt. “Lig leo, a Fhinn,” arsa Oisín. “Gheobhaimid bean bhreá eile duit.”

Ach bhí Fionn Mac Cumhaill ar buile. Labhair sé le Clanna Neamhain: “Mura dtiocfaidh sibh ar a lorg gan mhoill, crochfaidh mé gach aon duine agaibh anseo ar bhruach na habhann,” ar seisean. Thuig Clanna Neamhain go maith go ndéanfadh Fionn amhlaidh! Bhíodar i ngalar na gcás. Shiúladar ó dheas arís le hais na habhann agus, díreach nuair a bhíodar chun éirí as, chonaiceadar rianta cos sa phluda in imeall na habhann. Is ar thaobh Chonnacht a bhí na rianta san. “Tá a fhios agam anois é,” arsa Fionn nuair a chuala sé an scéal. “Is i nDoire Dá Bhaoth atá siad.”

Ní raibh na Fianna róshásta. Chuir caint Fhinn isteach go mór ar Oisín, ar Oscar, ar Chaoilte Mac Rónáin agus ar Dhiorraing. Níor mhaith leo go dtiocfadh Fionn suas le Diarmaid nuair nach mbeadh aon choinne ag Diarmaid leis. Mar sin, chuireadar amach Bran, cú a bhí ag Fionn féin, chun rabhadh nó fóláireamh a thabhairt do Dhiarmaid go raibh Fionn ag teacht ina chóngar.

Isteach le Bran i nDoire Dá Bhaoth agus níorbh fhada go dtáinig sé ar Dhiarmaid agus ar Ghráinne ina gcodladh. Luigh sé a cheann ar ucht Dhiarmada. Nuair a dhein, dhúisigh Diarmaid agus nuair a bhraith Gráinne Diarmaid ag bogadh dhúisigh sí sin chomh maith.

“Tá Fionn chugainn!” arsa Diarmaid.

“B’fhearr dúinn teitheadh,” arsa Gráinne.

“Ní dhéanfaimid. Tiocfaidh Fionn orainn uair éigin. Is fearr anois ná riamh, mar níl aon bhealach éalaithe agam uaidh ón áit seo.”

Chuir a chaint scanradh ceart ar Ghráinne.

Bhí cion ar leith ag Caoilte Mac Rónáin ar Dhiarmaid Ó Duibhne agus bhí giolla aige darbh ainm Fear Goir. Bhí guth an-láidir ag Fear Goir. Nuair a ligeadh sé seo béic, cloistí é i bhfad ó bhaile! Bhí eagla ar Chaoilte nach n-éireodh le Bran an rabhadh a thabhairt do Dhiarmaid agus dúirt sé le Fear Goir trí bhéic a ligean mar rabhadh do Dhiarmaid. Dhein. Chuala Diarmaid agus Gráinne na trí bhéic a lig Fear Goir.

“Sin é giolla Chaoilte Mhic Rónáin ag béiceach,” arsa Diarmaid. Thuig sé go maith go raibh rabhadh á thabhairt ag a chairde dó go raibh Fionn ag teacht suas leis agus go raibh sé in am aige teitheadh. Ach ní theithfeadh sé.

Tháinig Fionn Mac Cumhaill go Doire Dá Bhaoth agus chuir sé na Fianna agus na laochra eile go léir timpeall ar an gcoill chun nach mbeadh aon bhealach éalaithe ag Diarmaid.

“Ní fhágfaidh Diarmaid an doire seo go ndíolfaidh sé as gach masla a thug sé dom,” arsa Fionn.

“Cad tá ort, a Fhinn, a athair liom,” arsa Oisín. “Beidh Diarmaid Ó Duibhne imithe leis as an áit seo fadó, má bhí sé ann in aon chor!”

“Míl sé ná imithe!” arsa Fionn. “A Oisín, a mhic, chualas na trí bhéic a lig Fear Goir agus ar ndóigh thuigeas gur sibhse ba chúis leis na trí bhéic sin. Thuigeas go maith gur mar rabhadh do Dhiarmaid a lig Fear Goir na trí bhéic sin. Agus thuigeas chomh maith, a mhic liom, gur chuir sibh Bran, mo chú féin, go dtí Diarmaid chun rabhadh a thabhairt dó go rabhas ag teacht.”

“Ach, a Fhinn,” arsa Oisín, “ní fhanfadh Diarmaid Ó Duibhne san áit seo agus a fhios aige nach mbeadh aon bhealach éalaithe aige! Bheadh sé imithe fadó!”

“Tá aithne agamsa ar Dhiarmaid,” arsa Fionn, “agus is anseo atá sé!” D’fhéach Fionn uaidh isteach sa choill agus chonaic sé Diarmaid istigh, agus Gráinne. Agus chonaic Diarmaid Fionn. Tharraing  sé chuige Gráinne agus thug sé trí phóg di i radharc Fhinn. Ní póga grá a bhí iontu ach póga dúshláin!

Chuir Fionn garda ar gach ceann de na doirse a bhí curtha ag Diarmaid ar an doire.

I mBrú na Bóinne a bhí cónaí ar Aengus Óg Mac an Daghdha. Ba mhac altrama d’Aengus é Diarmaid agus chaith sé na blianta sa Bhrú agus Aengus Óg á oiliúint. Tháinig an scéal chomh fada le hAengus Óg go raibh Diarmaid Ó Duibhne i dtrioblóid mhór. Le Tuatha Dé Danann a bhain Aengus agus bhí cumhachtaí iontacha aige nach raibh ag gnáthdhaoine. Ghluais sé ó Bhrú na Bóinne chun cabhair a thabhairt do Dhiarmaid. 

Thaistil Aengus ar an ngaoth isteach i nDoire Dá Bhaoth i ngan fhios d’Fhionn Mac Cumhaill agus na Fianna. Bhí sé tagtha go Diarmaid in am an ghátair. “A Dhiarmaid,” arsa Aengus, “tagaigí isteach faoi bhinn mo bhrait agus tabharfaidh mé slán ón áit seo sibh.”

“Tabhair leat Gráinne,” arsa Diarmaid. “Ach ní faoi cheiltr a fhágfaidh mise an doire seo! Má mhairim, leanfaidh mé sibh!” 

Chuir Aengus Gráinne faoina bhrat agus thug leis í, i ngan fhios d’Fhionn, agus níor stopadar gur shroiseadar Luimneach.

Tharraing Diarmaid chuige a airm agus a éadaí gaisce, agus chuaigh go dtí ceann de na doirse a bhí ar an doire aige. “Cé tá amuigh ag gardáil an dorais seo?” arsa Diarmaid.

“Táimse anseo,” arsa Oisín, “agus Oscar i mo theannta chomh maith le Clanna Baoiscne. Ní namhaid duit aon duine anseo. Tar amach chugainne agus ní dhéanfar aon díobháil duit!”

“Ní rachaidh mé,” arsa Diarmaid. Chuaigh sé go dtí an dara doras. “Cé tá amuigh ag gardáil an dorais seo?” arsa Diarmaid.

“Táimse anseo,” arsa Caoilte Mac Rónáin, “agus Clanna Rónáin i mo theannta. Tar amach chugainne agus tabharfaimid cosaint duit.”

“Ní rachaidh mé,” arsa Diarmaid,” mar bheadh Fionn in bhur ndiaidh as maitheas a dhéanamh domsa.” Chuaigh sé go dtí an tríú doras. “Cé tá amuigh ag gardáil an dorais seo?” ar seisean.

“Táimse anseo,” arsa Conán, “agus Clanna Mórna i mo theannta. Tá a fhios agat nach cairde le Fionn sinne.  Is fada siar a théann ár n-eascairdeas. Tar amach chugainne agus ní baol duit sinn.”

“Ní rachaidh mé,” arsa Diarmaid, “mar b’fhearr le Fionn gach duine agaibhse a mharú ná mise fiú amháin.” Chuaigh sé go dtí an ceathrú doras. “Cé tá amuigh ag gardáil an dorais seo?” ar seisean.

“Is mise atá anseo,” arsa Fionn Mac Cuáin, “agus tá an Fhiann Mhuimhneach i mo theannta. Tá an dúchas céanna ionainn is atá ionat féin. Tar amach chugainne agus tabharfaimidne cosaint duit.”

“Ní rachaidh mé,” arsa Diarmaid, “mar ní thabharfainn leithscéal d’Fhionn Mac Cumhaill a bheith  in bhur gcoinne.” Chuaigh sé go dtí an cúigiú doras. “Cé tá amuigh ag gardáil an dorais seo?” ar seisean.

“Táimse anseo,” arsa Fionn Mac Gleoir, “agus an Fhiann Ultach i mo theannta. Tar amach chugainne agus ní ligfimid d’aon duine méar a leagan ort.”

“Ní rachaidh mé,” arsa Diarmaid, “mar is cara liom tú féin agus is cara liom d’athair, agus níor mhaith liom naimhdeas Fhinn Mhic Chumhaill a tharraingt oraibhse.” Chuaigh sé go dtí an séú doras. “Cé tá amuigh ag gardáil an dorais seo?” ar seisean.

“Níl aon chara leat anseo. Tar amach chugainne agus bainfimid an ceann díot!”

“Tá a fhios agam cé sibh féin. Tá Aodh Beag Ó Neamhain ansan agus Aodh Fada. Tá Caol Céadghoineach agus Gothán Gealmhéarach. Tá Aoife iníon Ghotháin ansan agus Cuán Lorgaire. Agus ní le heagla romhaibh nach rachaidh mé amach anseo… Ní hea, ach toisc go bhfuil míghean agus neamhchion agam oraibh.” Tháinig Diarmaid go dtí an seachtú doras. “Cé tá amuigh ag gardáil an dorais seo?” ar seisean.

“Níl aon chara leat anseo!”

“Tú féin atá ann, a Fhinn,” arsa Diarmaid. “Anseo a rachaidh mé amach.”

Chuir Diarmaid a shleánna faoi ar an talamh agus d’éirigh sé go haiclí in airde, glan amach as an doire agus glan amach thar arm Fhinn Mhic Chumhaill. Chuir sé a sciath ar a dhroim agus d’imigh leis go mear. Bhí sé imithe as radharc Fhinn gan aon mhoill.

Lean Diarmaid Aengus agus Gráinne go dtáinig sé suas leo i Luimneach. Bhí Aengus agus Gráinne ansiúd i mbothán coille. Bhí torc á rostadh ar thine acu nuair a tháinig Diarmaid. Bhí gliondar agus áthas ar Ghráinne nuair a chonaic sí é agus chlúdaigh sí le póga é.

D’inis Diarmaid gach aon ní dóibh faoin slí ar éalaigh sé ó Fhionn i nDoire Dá Bhaoth. D’itheadar a gcuid bia ansin agus d’fhan Aengus leo gur éirigh an ghrian ar maidin. Labhair Aengus le Diarmaid:

“Imeoidh mise uaibh anois,” a dúirt sé, “ach tá comhairle agam le cur oraibh. Ná téir i gcrann aon choise ná in uaimh aon dorais ná in oileán aon phoirt agus sibh ag teitheadh roimh Fhionn. San áit ina n-ullmhaíonn sibh greim bia daoibh féin, ná hith an bia san áit sin. Agus san áit ina n-itheann sibh an greim bia sin, ná téir a luí san áit chéanna. Agus san áit ina gcodlaíonn sibh, ná codail an dara hoíche.”

Agus leis sin d’imigh Aengus thar n-ais go Brú na Bóinne. 

Maidir le Diarmaid agus Gráinne, ghluaiseadar ó dheas go Sliabh Luachra agus leanadar orthu siar gur shroiseadar an Leamhain, abhainn bhreá a théann i bhfarraige i mBá an Daingin láimh le Cill Orglan. Mharaigh Diarmaid bradán san abhainn, chuir sé an t-iasc ar bhior adhmaid agus róstáil sé é os cionn tine a bhí adaithe aige ar bhruach na habhann. Chuimhníodar ar an gcomhairle a chuir Aengus orthu agus, nuair a bhí an bradán ullamh le n-ithe, thug Diarmaid an bradán leis thar abhainn agus d’ith sé féin agus Gráinne ar an mbruach thall é mar aon le biolar agus samha a bhí ag fás in aice láimhe. Nuair a bhí a ndóthain ite acu, d’fhilleadar thar abhainn arís gur thit a gcodladh orthu. 

D’éiríodar le moch maidine lá arna mhárach agus ghluaiseadar rompu. Bhíodar ag síorthaisteal mar sin go ceann i bhfad. Thugadar na míonna fada ag imeacht rompu gan stad gan cónaí, gan scíth ná suaimhneas. Réitídís a mbia in áit amháin agus théidís in áit eile leis an mbia a ithe agus go háit eile arís chun dul a luí agus codladh a dhéanamh. Níorbh olc an saol é nuair a bhí laethanta teo an tsamhraidh ann, ach ba chrua anróiteach an saol é sa gheimhreadh nuair a bhíodh sioc go trom ar an talamh agus bia gann. Agus bhí tuirse agus traochadh ag baint leis. Ba bhreá leo éirí as an síortheitheadh agus socrú síos in áit amháin go ceann tamaill.

B’fhada i dteannta a chéile iad ach, dáiríre, is i gcoinne a thola a bhí Diarmaid ag imeacht le Gráinne. Seachas na trí phóg úd i nDoire Dá Bhaoth, níor leag sé barr méire uirthi agus níor dhein sé suirí léi. Nuair a luídís le chéile chun teasa agus chun codlata, chuireadh Diarmaid cnámh bric eatarthu chun go bhféadfadh sé a rá le Fionn go raibh sé dílis dó i gcónaí.

Ach ní raibh Gráinne sásta. Theastaigh uaithi sin a bheith mar chéile ag Diarmaid. Ó chonaic sí Diarmaid i measc na bhfear an lá úd i dTeamhair bhí grá aici dó agus theastaigh uaithi leanaí a bheith aici leis. 

Bhíodar ag siúl leo lá agus bhí logán beag uisce ar an gcosán roimh Ghráinne. Nuair a bhuail a cos ar an uisce sin, chuaigh braonacha den uisce in airde san aer gur bhuail ceann acu a colpa. “Déarfainn, a Dhiarmaid,” arsa Gráinne agus í ag priocadh air, “nach bhfuil an oiread misnigh agat is a bhí ag an mbraon uisce sin!”

D’fhéach Diarmaid idir an dá shúil ar Ghráinne. Chonaic sé an grá sna súile dorcha sin aici. Ba mhór an fhulaingt a bhí déanta acu le chéile ó d’éalaíodar ó Fhionn Mac Cumhaill agus bhí aithne thar na bearta curtha acu ar a chéile faoin am seo. Is as an aithne sin a d’fhas an grá a mhothaigh sé ag borradh ann féin anois. 

“Beart gan leigheas, foighne is fearr air,” arsa Diarmaid. “Ó chuir tú faoi gheasa mé beimid ag imeacht linn go deo. Agus ós amhlaidh atá…” Leis sin, tharraing sé chuige Gráinne agus ba mhilse ná mil na mbeach na póga a thugadar dá chéile. Agus nuair a luíodar le chéile níor chuir Diarmaid cnámh bric eatarthu… Agus is amhlaidh a dhein Diarmaid bean de Ghráinne.

Lá de na laethanta, thángadar go coill i nDubhros i ndeisceart na Gaillimhe. Bhí crann caorthainn draíochta sa choill agus bhain cumhachtaí iontacha le caora an chrainn sin. Bhí milseacht an fhíona iontu agus níorbh é sin an t-aon bhua a bhí acu. Dá n’íosfadh duine trí chaor de na caora sin, ní thiocfadh easláinte go brách air, agus dá mbeadh sé céad bliain d’aois dhéanfaí duine óg arís de. 

Is amhlaidh a bhí mar gur chrann draíochta a bhí ann agus ba le Tuatha Dé Danann é. D’fhás sé as caor a thugadar leo ó Thír Tairngre. Bhí fear dá gcuid, an Searbhán Lochlannach, curtha acu ag cosaint an chrainn. Fathach uafar, gránna ab ea an Searbhán a raibh aon súil amháin ina chlár éadain. Fear cosanta maith a bhí ann. Bhí lorga mór iarainn aige le spící géara agus bhí an lorga sin ceangailte dá cholainn le slabhra láidir iarainn. Chodlaíodh sé i mbarr an chrainn agus chaitheadh sé an lá ag bun an chrainn agus dá bharr sin ní fhéadfadh aon duine teacht i ngar don chrann féin. Agus níorbh fhéidir é a mharú ach le trí bhuille dá lorga féin anuas ar mhullach a chloiginn.

“Cuirfimid fúinn sa choill seo,” arsa Diarmaid le Gráinne. “Is é seo an t-aon áit amháin in Éirinn nach leanfaidh Fionn Mac Cumhaill sinn. Ní thagann sé féin ná na Fianna isteach sa choill seo riamh ag fiach ná ag seilg le heagla roimh an Searbhán.”

D’fhág sé Gráinne in imeall na coille agus chuaigh sé féin chun cainte leis an Searbhán. Dheineadar margadh. Gheall Diarmaid dó nach mbainfeadh sé leis an gcrann caorthainn ná le caora an chrainn sin. Bhí an Searbhán Lochlannach sásta ligean dó cur faoi sa choill ar an gcoinníoll sin.

Thóg Diarmaid bothán breá sa choill dó féin agus do Ghráinne. Bhíodar slán sábháilte agus mhaireadar go sona sásta go ceann i bhfad.

Ach ní raibh Diarmaid agus Gráinne dearmadta ag Fionn Mac Cumhaill agus theastaigh uaidh díoltas a bhaint amach. Bhí sé cloiste aige go rabhadar sa choill sin i nDubhros - an t-aon áit nach bhféadfadh sé iad a leanúint.  Agus bhíodh sé ag cuimhneamh i gcónaí air ar an scéal agus é ag iarraidh teacht ar phlean éigin.

Bhí aighneas le fada idir Fionn agus Clanna Mórna mar go raibh baint acu san le bás a athar féin. Lá de na laethanta, chuir sé fios ar bheirt de Chlanna Mhórna, Aodh agus Aengus. Clann na beirte dearthár ab ea iad.

“Bhí bhur n-athracha sna Fianna,” arsa Fionn leo.

“Bhí,” arsa Aengus.

“Ar mhaith libhse a n-áiteanna a thógaint?” arsa Fionn.

“Tá a fhios agat go maith gur mhaith linn,” arsa Aodh.

“Más maith, déanfaimid margadh,” arsa Fionn le hAodh agus le hAengus, “ar aon choinníoll amháin.”

“Cén coinníoll é féin?” arsa Aengus.

“Ní bheidh le déanamh agaibh ach ceann gaiscigh nó lán doirn de chaora a thabhairt chugam,” arsa Fionn. Bhí Oisín ag éisteacht leis seo agus labhair sé:

“B’fhearr daoibh filleadh abhaile,” ar seisean, “mar is é ceann Dhiarmada Uí Dhuibhne a theastaíonn ó Fhionn nó lán doirn de chaora ó chrann caorthainn Thuatha Dé Danann atá ag fás i nDubhros. Tá an Searbhán Lochlannach ina gharda ar an gcrann san agus níl duine daonna a fhéadfaidh na caora san a fháil. Ní scaoilfidh an Searbhán leis na caora go marófar é, agus ní mharófar é go mbuailfear trí bhuille dá lorga féin anuas ar mhullach a chinn… Agus ná ceap go mbeidh síocháin ná suaimhneas agaibh ach an oiread má éiríonn libh ceann Dhiarmada a thabhairt go dtí Fionn!”

Ach ní éisteodh Aodh agus Aengus leis. “Caithfimid na caora - nó ceann Dhiarmada - a fháil, mar b’fhearr linn an bás ná ár n-áiteanna sna Fianna a chailliúint!” arsa Aodh.

D’imigh Aodh agus Aengus leo. Thugadar a n-aghaidh siar agus nuair a shroiseadar Dubhros, isteach leo sa choill go dtángadar ar an mbothán a bhí tógtha ag Diarmaid Ó Duibhne i lár na coille. Chuala Diarmaid ag teacht iad. Rug sé ar a airm agus labhair:

“Cé tá chugam?” arsa Diarmaid.

“Is de Chlanna Mhórna sinn - Aodh agus Aengus. Tá ár n-áiteanna sna Fianna uainn agus dúirt Fionn Mac Cumhaill linn go bhfaighimis iad dá dtabharfaimis dorn de chaora an tSearbháin chuige.”

“Ní bhfaighidh sibh na caora san,” arsa Diarmaid, “mar codlaíonn an Searbhán i mbarr an chrainn agus i rith an lae bíonn sé ag a bhun. Níl duine daonna a fhéadfaidh na caora a bhaint de.”

“Más mar sin é, beidh orainn an cloigeann a bhaint díotsa agus é a thabhairt go dtí Fionn Mac Cumhaill chun ár n-áiteanna a fháil.”

“Sin rud eile nach bhfaighidh sibh,” arsa Diarmaid.

Luigh Diarmaid chun iomrascála le hAodh agus le hAengus/ Bhí an bheirt go maith. Bhíodar sciliúil ach ní rabhadar chomh haiclí ná chomh cliste le Diarmaid. Cé go raibh beirt acu sin ann, níorbh fhada go rabhadar sáraithe aige. Chuir sé ceangal cos agus lámh orthu.

Anois, tharla go raibh Gráinne ag éisteacht leis an gcaint a bhí déanta ag Diarmaid leis an mbeirt. Bhí sí an-fhiosrach faoin scéal ar fad. Labhair sí:

“A Dhiarmaid, a ghrá,” ar sise, “inis dom faoi na caora a bhí á lorg acu seo.”

“Inseoidh mé dhuit, a Ghráinne, a chroí,” arsa Diarmaid. “Tá crann caorthainn i lár na coille seo. Crann draíochta is ea é. Is amhlaidh a d’fhás sé as caor a thit ó dhuine de Thuatha Dé Danann fadó agus nuair a thuigeadar go raibh an crann fásta chuireadar fear dá gcuid féin á ghardáil mar bhí eagla orthu go bhfaigheadh aon duine na caora a fhásann i mbarr an chrainn sin. Is é an Searbhán Lochlannach an garda atá acu ar an gcrann. Fathach uafar, gránna is ea é a bhfuil aon súil amháin ina chlár éadain. Ní féidir é a mharú ach ar shlí amháin - le trí bhuille dá lorga féin anuas ar mhullach a chloiginn. Codlaíonn sé i mbarr an chrainn agus tugann sé an lá ag bun an chrainn.”

“Ach,” arsa Gráinne, “cén saghas caora atá i gceist?”

“Crann draíochta is ea an crann agus is caora draíochta iad na caora,” arsa Diarmaid. “Dá n-iosfadh duine ceann acu, ní bheadh lá tinnis go brách arís air. Dhéanfadh na caora duine óg de dhuine críonna.”

“Más mar sin atá,” arsa Gráinne, “tá na caora san uaimse!”

“Ó, a Ghráinne, a chuid, ná hiarr san orm,” arsa Diarmaid. “Tá eagla ar Fhionn Mac Cumhaill teacht isteach sa choill seo mar gheall ar an Searbhán. Is toisc go bhfuil Fionn inár ndiaidh a thug an Searbhán cead dúinne cur fúinn anseo, ach gan baint leis na caora sin. Thugas m’fhocal dó!”

“Ní maith,” arsa Gráinne. “Ní bheidh mé sásta go bhfaighidh mé na caora. Ní íosfaidh mé aon ghreim bia eile go bhfaighidh mé iad, ná ní luifidh mé san aon leaba leat arís go dtí sin ach an oiread!”

“Is olc an t-iarratas seo agat orm, a Ghráinne,” arsa Diarmaid, “agus is eagal liom go mbeidh drochthoradh air… Ach ó tá ár leanbh i do bhroinn, gheobhaidh mé na caora duit!”

Bhí an bheirt sin de Chlanna Mórna, Aodh agus Aengus, ag éisteacht leis an gcomhrá seo a bhí ag Diarmaid agus Gráinne.

“Cabhróimidne leat na caora a fháil, a Dhiarmaid,” arsa duine acu.

“Ní dhéanfaidh,” arsa Diarmaid, “mar dá bhfeicfeadh sibh an chuma uafar atá ar an Searbhán, gheobhadh sibh bás den eagla!”

D’impíodar air iad a scaoileadh leis agus, ar deireadh, ghéill sé dóibh.

Dhein an triúr a mbealach tríd an gcoill go dtí go dtángadar go dtí crann draíochta an tSearbháin. Bhí sé siúd ina chodladh. Dhúisigh Diarmaid é. “Cad tá uait, a Dhiarmaid?” arsa an Searbhán.

“Tá,” arsa Diarmaid, “lán doirn de na caora.”

“Sin rud nach bhfaighidh tú,” arsa an Searbhán.

Mhínigh Diarmaid dó gur do Ghráinne a bhí na caora uaidh toisc go raibh a leanbh ina broinn.

“Agus,” ar seisean, “ní íosfaidh sí aon ghreim bia eile go bhfaighidh sí na caora.”

“Is cuma liom sa mí-ádh!” arsa an Searbhán.

“Níor chóir dom feall a dhéanamh ort, a Shearbháin, mar bhí tú fial liom,” arsa Diarmaid, “ach caithfidh mé iad a fháil!”

Tháinig fearg ceart ar an Searbhán. D’éirigh sé ina sheasamh agus d’ardaigh sé a lorga os cionn a chinn in airde. Thug sé fogha faoi Dhiarmaid. Tharraing sé an lorga spíceach anuas agus é ag iarraidh Diarmaid a bhualadh, ach léim sé siúd ar leataobh agus ghreamaigh na spící sa talamh. B’é seo a sheans. D’éirigh le Diarmaid breith ar an lorga agus tharraing sé trí bhuille mhillteacha anuas ar chloigeann an tSearbháin. Leis na buillí troma sin, chuir sé inchinn an fhathaigh amach trína chluasa agus trína shúile! Bhí an Searbhán Lochlannach marbh aige.

Bhí Aodh agus Aengus ag faire ar an gcomhrac agus nuair a chonaiceadar go raibh an Searbhán marbh thángadar ar an láthair. Níor mhian le Diarmaid go bhfeicfeadh Gráinne corp an tSearbháin agus, mar sin, dheineadar poll in urlár na coille agus chuireadar ann é. Nuair a bhí an méid sin déanta acu chuaigh Aodh agus Aengus go dtí Gráinne agus thugadar leo thar n-ais go dtí Diarmaid í.

“Tá na caora ansan anois agat,” arsa Diarmaid léi. “Bain do dhóthain agus ith do dhóthain.”

“Ní íosfaidh mé aon chaor in aon chor,” arsa Gráinne, “ach an caor a phriocfaidh tusa dom.”

Ní mó ná sásta a bhí Diarmaid ach bhain sé ualach de na caora agus líon an ceathrar acu a mboilg leo. Labhair sé ansan le h Aodh agus le hAengus. “Tugaigí libh na caora go dtí Fionn Mac Cumhaill anois ach ná habair leis gur mise a mharaigh an Searbhán. Abair leis gur sibhse a dhein.”

“Tá sé ina mhargadh,” arsa an bheirt as béal a chéile.

D’imíodar leo agus chuaigh Diarmaid agus Gráinne in airde sa chrann i leaba an tSearbháin.

Níor dhein Aodh agus Aengus stad ná cónaí go dtángadar chomh fada le Fionn Mac Cumhaill. Thugadar na caora dó. 

“A Fhinn Mhic Chumhaill,” arsa Aodh, “sin iad na caora a bhí uait!”

“Tá an Searbhán Lochlannach marbh agaibh mar sin,” arsa Fionn, “mar ní bheadh na caora agaibh dá mairfeadh sé.”

“Tá sé marbh againn,” arsa Aengus, “le trí bhuille dá lorga féin anuas ar mhullach a chinn!”

D’ardaigh Fionn na caora go dtína shrón agus d’fhéach sé ar an mbeirt go drochmheastúil.

“Ní sibhse a bhain na caora seo,” ar seisean, “ach Diarmaid Ó Duibhne. Tá boladh a láimhe uathu!… Is é Diarmaid a mharaigh an Searbhán! Ní sibhse!… Ní bhfaighidh sibh bhur n-áiteanna sna Fianna!”

Agus thuig Fionn anois go raibh an Searbhán Lochlannach marbh. D’fhéadfadh sé dul isteach sa choill i nDubhros. D’fhéadfadh sé dul ar thóir Dhiarmada arís. Bhailigh sé chuige a chuid arm agus d’imigh sé féin lena shluaite go Dubhros. Isteach leo sa choill agus shiúladar leo go dtí go dtángadar go dtí an crann caorthainn draíochta. Shuigh Fionn faoi bhun an chrainn.

“Fanfaidh mé anseo go fóill,” ar seisean le hOisín, “mar ní fada uainn atá Diarmaid Ó Duibhne!”

“Mhuise, cad tá ort!” arsa Oisín. “Ní fhanfadh Diarmaid anseo go dtiocfá!”

Shocraíodar bord fichille eatarthu agus thosnaíodar ar chluiche. Níorbh fhada go raibh Oisín i sáinn. “Tá aon bheart amháin a bhuafadh an cluiche duit,” arsa Fionn.

Thochas Oisín a cheann ach, dá mhéad a d’fhéach sé ar an mbord fichille, ní fhéadfadh sé a dhéanamh amach cén bheart a bhuafadh an cluiche dó.

Bhí Diarmaid in airde sa chrann agus é ag féachaint uaidh síos ar gach aon ní. Thóg sé caor agus lig sé don chaot titim ar an bhfear a chaithfeadh Oisín a bhogadh. Thóg Oisín an fear sin agus bhuaigh sé an cluiche.

Thosnaigh Fionn agus Oisín ar chluiche eile. Níorbh fhada go raibh Oisín i sáinn arís. Dhein Diarmaid an cleas céanna arís. Lig sé do chaor titim ar an bhfear a chaithfeadh Oisín a bhogadh chun an cluiche a bhuachaint, rud a dhein sé.

D’imir Fionn agus Oisín an tríú cluiche. Ba mhar a chéile an scéal arís. Nuair a bhí Oisín i sáinn, lig Diarmaid do chaor titim anuas ar an bhfear amháin den fhoireann fichille agus bhuaigh Oisín an cluiche sin chomh maith.

“Níl aon iontas orm gur bhuaigh tú an cluiche, a Oisín,” arsa Fionn, “agus Diarmaid Ó Duibhne ag cabhrú leat!”

“Cad tá á rá agat, a Fhinn?” arsa Oisín. “Níl Diarmaid in aon ghiorracht dúinn. Ní fhanfadh sé go dtiocfása ina dhiaidh!”

D’éirigh Fionn ina sheasamh agus d’fhéach in airde sa chrann. “An bhfuil an ceart agamsa nó ag Oisín, a Dhiarmaid Uí Dhuibhne?” a bhéc sé in ard a chinn is a ghutha.

“Is deacair bob a bhualadh ortsa, a Fhinn Mhic Chumhaill,” a d’fhreagair Diarmaid ag éirí in airde i leaba an tSearbháin. Tharraing Diarmaid Gráinne chuige, agus os comhair Fhinn amach rug sé barróg ghrámhar uirthi.

“Is daor a dhíolfaidh tú as an mbarróg sin!” arsa Fionn.

San am sin, bhí Aengus Óg Mac an Daghdha i mBrú na Bóinne, chuala sé go raibh Diarmaid i mbaol arís agus bhí sé tagtha chun cabhraithe leis i ngan fhios d’Fhionn Mac Cumhaill.

D’ordaigh Fionn dá chuid fear an crann a thimpeallú agus gheall sé luach saothair mór don té a mharódh Diarmaid. “Is mise a dhéanfaidh,” arsa Garbh Shliabh gCua, “mar is é athair Dhiarmada a mharaigh m’athairse.” Thug Garbh iarracht faoi dhreapadh in airde sa chrann. 

Nuair a dhreap Garbh Shliabh gCua in airde sa chrann caorthainn, tharraing Diarmaid cic mhór air agus leag sé amach as an gcrann é gur thit sé go talamh. Faid a bhí Garbh Shliabh gCua ag titim go talamh, d’oibrigh Aengus Óg draíocht air agus chuir sé cuma Dhiarmada air sa tslí gur cheap an dream a bhí thíos gurbh é Diarmaid é. Bhaineadar an ceann de. Tháinig a chruth féin ar Gharbh ansan, agus thuig Fionn nach raibh Diarmaid marbh fós.

Labhair Garbh Shliabh gCrot:

“Maróidh mise Diarmaid, mar is é a athair a mharaigh m’athairse chomh maith.” 

Dhreap sé in airde sa chrann caorthainn. Arís leag Diarmaid as an gcrann é, agus nuair a bhí sé ag titim chun talún chuir Aengus Óg cuma Dhiarmada air. Bhain saighdiúirí Fhinn Mhic Chumhaill an ceann de.

B’é Garbh Shliabh gCláire an tríú duine a thug faoi in airde sa chrann caorthainn agus tharla an marú céanna air siúd.

Sin mar a tharla do naoi nGarbh na Féinne. Maraíodh gach duine acu sa tslí chéanna: Garbh Shliabh gCua, Garbh Shliabh gCrot, Garbh Shliabh gCláire, Garbh Shliabh Muice, Garbh Átha Móir, Garbh Átha Luain, Garbh Átha Fraoich, Garbh Shliabh Mis agus Garbh Droma Móir. 

Nuair a bhí an naonúr sin marbh dúirt Aengus go dtabharfadh sé Gráinne go Brú na Bóinne agus go mbeadh sí sábháilte ann.

“Tabhair leat í,” arsa Diarmaid, “agus tabhair aire mhaith di. Má thagaimse slán ón áit seo leanfaidh mé sibh.”

Thóg Aengus Óg Gráinne faoina chlóca mar sin agus d’imigh sé as an gcrann caorthainn i ngan fhios d’Fhionn Mac Cumhaill. Níor dhein sé stad ná cónaí gur shrois sé Brú na Bóinne.

Bhí Diarmaid sa chrann agus saighdiúirí Fhinn Mhic Chumhaill ina thimpeall. Ghlaoigh sé amach ón gcrann.

“A Fhinn Mhic Chumhaill, táim chun teacht as an gcrann anois. Más gá dom é, déanfaidh mé scrios ort féin agus ar do chuid fear, mar níl aon áit eile le dul agam. Níl aon duine ar domhan a thabharfaidh cosaint dom, mar dheineas scrios chomh mór san ar do shonsa. Thugas-sa cabhair duit aon uair a raibh gá agat leis an gcabhair sin.”

“Tá an fhírinne ag Diarmaid, a Fhinn,” arsa Oscar. “Déin síocháin leis anois.”

“Ní dhéanfaidh mé síocháin leis go bás!” arsa Fionn. “Díolfaidh sé go daor as imeacht le Gráinne.”

“Tabharfaidh mise cosaint dó,” arsa Oscar. “Ní ligfidh mé d’aon duine méar a leagan air!”

Lena linn sin, sheas Diarmaid ar chraobh den chrann i radharc an tslua go léir. Chuir sé a shleá faoi gur léim sé go hard amach as an gcrann agus d’eitil sé tríd an aer os cionn saighdiúirí Fhinn Mhic Chumhaill.

Chonaic Oscar é agus rith sé tríd an slua chuige agus d’imigh an bheirt acu leo ón áit. Aon duine a dhein aon iarracht cosc a chur leo, mharaíodar é.

Shroiseadar Brú na Bóinne ar ball. Chuir Aengus Óg agus Gráinne na múrtha fáilte rompu. Is ann a mhair Gráinne agus Diarmaid go sásta suairc go ceann tamall de bhlianta ina dhiaidh sin. 

I bhfad na haimsire, chuaigh Aengus Óg go dtí Fionn Mac Cumhaill agus d’éirigh leis síocháin a dhéanamh idir Diarmaid agus Fionn. Chuaigh sé go dtí Cormac Mac Airt chomh maith agus thug seisean talamh agus saibhreas dá iníon Gráinne.

Chuir Diarmaid agus Gráinne fúthu in áit ar a nglaoitear Ráth Ghráinne. Bhí clann orthu - ceathrar mac agus aon iníon amháin - agus ba bhreá na daoine óga iad.

Bhí síocháin idir Diarmaid agus Fionn, agus síocháin mar an gcéanna idir Diarmaid agus Cormac Mac Airt. Ach ní raibh aon chion eatarthu. Bhí sé ag cur as do Ghráinne.

“Tá gach rud ar ár dtoil anseo againn,” ar sise le Diarmaid aon mhaidin amháin agus an bheirt acu sínte siar sa leaba, “ach níor thugamar cuireadh riamh do m’athair teacht chugainn!… Nach mór an peaca gan an tArdrí a bheith sa teach seo chun go bhfeicfeadh sé clann a iníne?”

“Tá síocháin eadrainn,” arsa Diarmaid, “ach tá fuath ag d’athair dom, faoi mar atá ag Fionn Mac Cumhaill chomh maith.”

“Déanfaimid fleá agus féasta mór a ullmhú don bheirt acu,” arsa Gráinne. “Déanfaimid muintearas leo.”

“Maith go leor, a ghrá geal,” arsa Diarmaid cé go raibh imní mhór air.

Chaith Gráinne formhór bliana ag ullmhú don bhfleá. Nuair a bhí na hullmhucháin ar fad déanta, chuireadar na cuirí amach.

Tháinig Cormac Mac Airt agus Fionn Mac Cumhaill mar aon lena lucht leanúna go léir. Leanadar ina dteannta go ceann bliana, rogha an bhia agus togha na dí acu. Ní raibh locht ag aon duine ar an bhfleá.

Ag deireadh na bliana sin bhí Diarmaid ina chodladh oíche i dteannta Ghráinne nuair a chuala sé guth gadhair. Bhain sé preab as agus léim sé aniar sa leaba. Rug Gráinne air.

“Cad tá ort?” ar sise.

“Chuala guth gadhair,” arsa Diarmaid, “agus is ait liom é sin i rith na hoíche!”

“Ná bac leis… Níl ann ach cleas ag Tuatha Dé Danann chun tú a mhealladh amach,” arsa Gráinne. “Luigh siar sa leaba arís liom.”

Luigh Diarmaid arís ach níor thir a chodladh air. Chuala sé guth an ghadhair arís. D’éirigh sé ina sheasamh. Rug Gráinne arís air. Mheall sí thar n-ais isteach sa leaba é. Thit a chodladh ar Dhiarmaid an uair seo ach, tamall beag roimh mhaidin, dhúisigh guth an ghadhair arís é.

“Caithfidh mé imeacht agus féachaint cá bhfuil an gadhar.”

Níor éirigh le Gráinne é a mhealladh thar n-ais sa leaba an uair seo. D’imigh Diarmaid leis gur shrois sé Binn Ghulbain. Bhí Fionn Mac Cumhaill ann roimhe.

“Cad tá ar siúl?” arsa Diarmaid.

“Tá muc allta tar éis caoga duine de na Fianna a mharú ar maidin,” arsa Fionn. “Is é torc Bhinn Ghulbain é. D’éalaigh sé uainn go minic cheana agus ní fiú dúinn a bheith ina dhiaidh. Fágfaimid an áit seo anois uaidh mar tá sé ag gluaiseacht inár dtreo!”

“Ní fhágfaidh mise an áit uaidh!” arsa Diarmaid. 

“Ach tá tusa faoi gheasa gan seilg a dhéanamh ar thorc,” arsa Fionn.

“Níor chuala mé riamh é,” arsa Diarmaid. “Conas é sin?”

“Ar eagla gurbh é an torc é a mharódh tú,” arsa Fionn.

“Má tá an bás i ndán dom anseo, sin é mar a bheidh!” arsa Diarmaid. “Ní fhágfaidh mise an áit uaidh!”

D’imigh Fionn leis agus d’fhág Diarmaid ina aonar. Chonaic Diarmaid an torc ag déanamh air. Scaoil sé a chú fiaigh den iall, ach níor ionsaigh an chú an torc. Theith sí roimhe! Theilg Diarmaid a shleá leis an torc. Bhuail an tsleá ceann an toirc, ach níor dhein aon ghortú air! Tharraing Diarmaid chuige a chlaíomh agus bhuail sé droim an toirc le fórsa. Bhris an claíomh ina dhá leath agus níor fágadh marc ar dhroim an toirc!

Thug an torc faoi Dhiarmaid go nimhneach. Strac an torc a bholg agus bhí putóga Dhiarmada ar sileadh leis.

Ach ní raibh Diarmaid marbh go fóill. Bhí greim go fóill aige ar a chlaíomh briste agus thug sé aon iarracht amháin eile ar an torc leis. D’éirigh leis an torc a aimsiú go cruinn san imleacán. Mharaigh sé leis an mbuille sin é. 

Ach bhí Diarmaid sínte ar an talamh, é i ndeireadh na feide agus a phutóga ar sileadh leis. Ní raibh ar a chumas bogadh.

Tháinig Fionn Mac Cumhaill agus na daoine eile thar n-ais. Bhí Diarmaid bocht go lag, é ag saothrú an bháis. Ní raibh trua ná taise ag Fionn dó.

“Is breá liom gur mar seo atá tú,” arsa Fionn, “ach is trua nach bhfuil mná na hÉireann bailithe anseo id’thimpeall chun tú a fheiscint anois, a Dhiarmaid na mban Uí Dhuibhne!”

“D’fhéadfása mé a leigheas dá mb’áil leat é,” arsa Diarmaid, “le deoch uisce as do láimh!”

“Níor thuill tú an deoch sin uaim,” arsa Fionn.

“Thuilleas go maith, a Fhinn - arís is arís eile - nuair a chosain mé tú ar do naimhde,” arsa Diarmaid.

“A Fhinn Mhic Chumhaill,” arsa Oscar mac Oisín, “ní ligfidh mé duit gan uisce a thabhairt do Dhiarmaid!”

“Cá bhfaighinn uisce dó?… Níl aon uisce san áit seo,” arsa Fionn.

“Ní fíor,” arsa Diarmaid go lag, “tá tobar fíoruisce i ngiorracht naoi gcoiscéim duit.”

Cé nach raibh fonn dá laghad air é a dhéanamh d’imigh Fionn leis go dtí an tobar agus thóg sé lán a dhá bhos den uisce. Shiúil sé ar ais i dtreo Dhiarmada. Ach ní raibh sé ach leathshlí nuair a chuimhnigh sé ar Ghráinne agus scaoil sé an t-uisce trína bhosa.

“D’aon ghnó a scaoil tú uait an t-uisce,” arsa Diarmaid agus pianta an bháis air.

Cuireadh iachall ar Fhionn filleadh ar an tobar. Thóg sé lán a dhá bhos den uisce arís agus shiúil sé ar ais i dtreo Dhiarmada. Ach chuimhnigh sé arís ar Ghráinne agus scaoil sé uaidh an t-uisce faoi mar a dhein sé an chéad uair. 

D’éalaigh osna thruamhéileach ó Dhiarmaid.

“Ar m’anam,” arsa Oscar go feargach,”mura dtabharfaidh tú uisce do Dhiarmaid, a Fhinn Mhic Chumhaill, ní thiocfaidh ón áit seo ach an duine is láidre den bheirt againn! Troidfidh mé tú go bás!”

D’fhill Fionn ar an tobar, thóg uisce ina lámha agus tháinig thar n-ais chomh fada le Diarmaid. Ach bhí sé ródhéanach. Bhí Diarmaid Ó Duibhne marbh.

Bhí Oscar ar buile ar fad. Bhí a fhios aige go mbeadh Diarmaid ina bheatha go fóill murach an feall a bhí déanta ag Fionn Mac Cumhaill air. Tharraing sé chuige a chlaíomh, ach labhair Oisín:

“Ná dein, a Oscair,” ar seisean, “cé go bhfuil sin tuillte go dóite ag Fionn. Is leor an t-aon mharú amháin!”

Ba chroíbhriste a d’ardaíodar corp Dhiarmada gur thugadar leo é ag triall ar Ráth Ghráinne.

Bhí Gráinne féin an uair sin amuigh faoin aer ag Ráth Ghráinne agus í ag súil go mór go dtiocfadh Diarmaid abhaile chuici go luath. Bhí sí ag iompar clainne arís agus bhíodh corraíl an linbh le braith aici istigh ina broinn.

Chonaic sí an slua ag teacht ina treo ach níor thóg sí aon cheann de sin go dtí go bhfaca sí go raibh cú Dhiarmada ar iall ag Fionn Mac Cumhaill. Is ansin a thuig sí go raibh rud éigin uafásach tite amach, agus níorbh fhada go bhfuair sí amach go raibh Diarmaid álainn Ó Duibhne ag filleadh abhaile chuici i measc an tslua sin. Ach ní ina bheatha a bhí grá a croí.

Leagadh corp a grá ghil ar an talamh os a comhair amach. Chonaic sí a cheannaithe uaisle gan anam.  Agus chonaic sí an íde a bhí imithe air. Chonaic sí a phutóga ar sileadh leis mar ar stróic torc Bhinn Ghulbain a bholg. Liúigh sí agus bhéic sí, agus rug sí triúr mac marbh ar an láthair sin. 

B’uafásach an radharc é: An triúr leanbh fuar marbh, gach leanbh acu go haoibhinn ar fad ag féachaint! Gráinne bhocht go cráite ag caoineadh is ag gol. Níorbh fhéidir faoiseamh a thabhairt di. Ní raibh suaimhneas i ndán di.

Nuair a d’airigh Aengus Óg an scéal, tháinig sé ó Bhrú na Bóinne agus thug sé corp Dhiarmada leis. D’imir sé draíocht air agus chuir sé beatha arís ina chorp álainn ionas go bhféadfadh sé féin tamall éigin a chaitheamh ag caint leis gach aon lá.

Ach ní thagann deireadh leis an saol. Maireann an beo tar éis na marbh. Maidir le Gráinne, thuig sí an feall a dhein Fionn Mac Cumhaill ar Dhiarmaid agus bhí an t-olc ina croí dó. Chuir sí a ceathrar mac ar fud an domhain chun go bhfaighidís traenáil i ngach saghas troda. Bhainfeadh sí díoltas amach lá éigin!

Ar ndóigh, chuala Fionn faoin ullmhucháin sin a bhí ar siúl ag Gráinne. Tháinig sé chuici lá go Ráth Ghráinne.

“A Ghráinne, tá fuath agat dom,” ar seisean.

“Is fíor sin, a Fhinn Mhic Chumhaill,” ar sise, “agus cúis mhaith agam leis an bhfuath céanna!”

“Ní maith sin,” arsa Fionn, “mar is fada ó thugas grá duitse.”

“Dhein tú feall ar Dhiarmaid,” arsa Gráinne, “nuair nár thug tú an t-uisce chuige.”

“Dhein,” arsa Fionn, “ach bíodh a fhios agat gur le grá rómhór duitse é. Tá tú uaim mar bhean chéile, go buan, go bás!”

“Is dócha,” arsa Gráinne go ciúin, “go ndéanfainn níos measa!”

Agus chuaigh sí chun cónaithe le Fionn.

Agus tá sé ráite gur bheannaigh Oisín dá athair nuair a chonaic sé é le Gráinne:

“A Fhinn Mhic Chumhaill,” ar seisean, “is dóigh liom gur fearr an aire a thabharfaidh tú di an uair seo!…”

Agus, i bhfad na haimsire, nuair a d’fhill ceathrar mac Ghráinne agus Dhiarmada ar Éirinn agus iad ullamh le díoltas a bhaint, bhí iontas ceart orthu nuair a fuaireadar a máthair ina cónaí i dteannta Fhinn. Ach chuaigh Gráinne chucu agus dhein sí síocháin idir iad agus Fionn. Réitíodh fleá agus féasta dóibh ansan a mhair go ceann bliana agus lae.

